
Аңдатпа.  Мақалада  тарих  пен  уақыттың  тәжірибесін  біріктіретін  ұлттың  зердесіне
айналған  халық пен  тұлғалар  тәжірибесінің,  білімнің,  даналығы  мен  дүниетанымының
жиынтығы ұлттық идеяға тарихи-филосо-фиялық тұрғыда сараптама жасалған. Ұлтының
тарихын тірек еткен, мәдениеті мен болмысын, дүниетанымы мен рухын өз шығармалары
арқылы ашып көрсеткен қазақ зиялыларының көзқарастары қазіргі заманда да жалғасын
табатыны сөзсіз.

Адамзат  мәдениетінің  тарихы  тұлғалар  қызметінің  ақиқатына  толы.  Тұлғалар
қызметінің ақи-қаты осы бір тарихи кезеңде өмір сүрген даналық ой иелерінің алдымен
өзінің  адами  қасиеттеріне  адал,  өз  елінің,  одан  қалды  адамзат  игілігіне  ортақ
құндылықтарды қалыптастыра білетін қасие-тінде.  Тұлғалық қасиет – адам бойына туа
біте берілетін рухани мүмкіндіктер, тұлғаның рухани өмірі мен ұлттың тарихи өмірі
деңгейінде қалыптасқан тұтас идеяға, одан кейін мәңгі адамзат игілігіне қызмет етіп
отыратын құндылыққа айналатын құбылыс. Халықтық рухтағы бұндай феномендердің
тарихта орын алуы және мәдениет өрісінде өмір сүру себептері жөнінде ойшыл-дарымыз
былай деп жазып кеткен:

Дүниеде жаралғалы бар адам,

Ақылмен келді үйретіп заң адал.

Қай кезде болсын, бұл күнде де, бұрын да,

Білімдіге тиді билік орын да...



Ақыл болса жаҺан тұтпақ ерде ерек,

Білім болса ел ел билемек ерде ерек,

Қос қасиет қосылғанда ер кемел,

Кемел ерге – бүтін жаһан, жер келер [1, 97 б.].

Түркі кемеңгері Жүсіп Баласағұнның ел топырағында өмір сүрген тұлғаларымыздың
бейнесін  тереңнен  ұғындыратын  бұл  сөздерінен,  адамды  тұлғалыққа,  тұлғаны  халық
игілігіне  жетелеп  оты-ратын  зиялылықтың  рухын  байқаймыз.  Шынымен  де,  адам
баласына  жаратылысынан  берілетін  басты рухани  мүмкіндік  –  ол  оның қабілеті,  ал
қабілетті  шыңдайтын  (көзін  ашатын),  халық  игілігіне  бағыттай  түсетін  адамның
парасаты, адамның санасын даналық парасатының биігіне көтеретін білім.  Ұлтының
тәрбиесімен  адамның  рухани  әлеміне  ұялайтын  білім  адамды  өрге  жетелейді.  Қазақ
даласы кемеңгерлер тағылымына толы, алаштың әулие тұлғалары, даналары, батырлары
қалдырған тарих ұлтымыздың рухы мен мүддесін сақтап отыратын идея.  Сол идеяның
өрісі алаш зиялылыларының қалыптасуына ықпал еткен. 

Тұлғаның бойындағы қасиетіне қарап заманын, тарихтың бойында сақталатын рухына
қарап қоғамын, мәңгі өмір сүріп, халықтың игілігіне айналып отыратын идеясына қарап
елінің рухын тану бүгінгі уақыт алдындағы шындық. Алаш тұлғасы атанған әрбір қазақ
баласының  бейнесі,  болмысы,  тағылымдары  осы  бір  шындықтың  куәсі.  Соның  бірі  –
Мұстафа Шоқай тағылымы.

М.  Шоқай  қазақ  тұлғасы,  оның  шетелде  жүріп  ел  тәуелсіздігіне  арнаған  өмірінде,
тарихымызда  билеріміз  айтып  кеткен,  «еліңде  жүріп  атаңның,  өзге  елде  жүрсең
отаныңның намысын қорға» – деген өсиеттің рухы бар. Тұлғаның заман өрісінде, тарих
кеңістігінде  сақталып қалатын рухы оның «ұлттық мүдде» ұғымына адал, ұлттық идея
біліміне терең болуында. М. Шоқай былай деп жазып кеткен:  «Батыс тәрбиесін алған
зиялыларымыздың аянышты жері – рухани жақтан өз халқына өгей болып қалуы еді,
Батыс тәрбиесі көптеген туыстарымзды халқымыздың жан дүниесіне сіңген, ұлттық
тарихымздың  өн  бойында  жатқан  «Шығыс  зердесінен  айырды».  Олар,  яғни  Батыс
тәрбиесін алған туыстарымыз басқа жақтан жинаған білімдерін өз халқының өмірімен
(шығыс зердесімен) бірлестіре алмады... біздің бүгінгі күресіміз үшін осы «Шығыс рухы»
«Ұлттық  рухымыз»  болуын  және  біз  қызметін  атқарып,  тілеуін  тілеп  жүрген
халқымыздың тұла бойын осы шығыс рухы кернеп тұрғанын білуіміз жеткілікті» [2, 177
б.].  Мұстафа  Шоқайдың  жазып  кеткен  бұл  ойларында  тарихтың  шындығы  бар.
Кемеңгерлеріміз, «тәрбиесіз өскен талантқа амал жоқ» – деген, сол сияқты М. Шоқайдың
ұлттық рухы төңірегінде өрбіп отырған бұл ойы адамның санасы мен парасатын даналық
өрісіне  жеткізетін  (жетелей  түсетін)  ұлттық  тәрбиенің  қызметін  көрсетеді.  Қазақтың
тәрбиесі  –  халық  өмірінің,  тарихи  өмір  орамындағы ұрпақтың ұлттық  болмысының
қалыптасуына дұрыс қызмет ететін ұлттық идеяның негізі.  Тұлғаның негізгі қаруы –
даналық пен білім, ал оған адамды бағыттайтын – ұлттық идея. Ал ұлттық рух – тұлға



болмысының тірегі  және өрісі,  тарихта қалатын тұлғаның қызметі  мен  мұрасының
бейнесі, белгісі. 

Тұлға рухы тұлғалық қасиеттер арқылы қалыптасады. Тұлғалық қасиеттер дегеніміз,
тарих  сағасында  тоғысатын рухани құндылықтардың негізі.  Тұлғалық құндылықтарды,
тұлға  бойындағы рухани  қасиеттерді,  яғни  кісілік  қасиеттерді  тоғыстыратын  –  ұлттық
мүдде.  Ал  ұлттық  идея  ұлттық  мүдде  мен  ұлтты  (ұрпақты)  біріктіріп  отырады.  Қазақ
тұлғаларының тұлғалық қасиеттері,  дана-лығы, білімі  мен тәжірибесі  арқылы ғасырдан
ғасырға жалғасып отырған ұлттық идея қоғамға адал қызмет еткен аға ұрпақтың танымы
мен тағылымын негіздейді. 

Адам  баласы  үшін  өмір  сүрудің  өзі  интеллектуалдық  тәжірибелерді  талап  етеді.
Адамға  интел-лектуалдық  тәжірибені  үйрететін  елдің  тарихы.  Қазақ  тарихы  шығыс
мәдениетінің  табиғатына  жақын  дүние.  Сондықтан  да,  оның болмысы тарихтан,  елдің
табиғатынан алшақ кетпейді. Ұлттық идеяның мақсаты – ұлтты сақтау, оның мүддесін
қорғау.  Бұл ұстаным ұрпақтың ұлттық санасы,  ұлттық қасиетімен ғана келетіндігі
анық. Осы жерде ойшыл Шәкәрімнің мына бір сөздері есімізге оралады: «Адам барлығын
да тануы тиіс, барлық ғылымдардың қызметін, бағытын білуі керек, ойшылдардың айтып
кеткен, жазып қалдырған дүниелерін оқуы қажет. Бірақ өзіңнің діліңе, дініңе, табиғатыңа
жақын, ұлтыңның мүддесіне қызмет ететін, халқыңа дұрыс бағыт беретін деңгейге сені
жетелейтін  нәрселерді,  білімді  ғана  таңдауың  қажет.  Ең  бастысы,  адамның  ғалымдық
деңгейі,  ұстанымы,  көзқарасы  көп  оқып,  оқыған  ғалымдарыңның  идеясын  мақұлдай
беруде емес, оның қажеті мен қажетсіздігін ажыратып, нағыз білімді өзіңнің деңгейіңнен
шығара  білу  қажет»,  –  деген  ойды  Шәкәрім  мұраларынан  байқаймыз.  Сол  сияқты
Мұстафа  Шоқайдың  «Шығыс  зердесі»  –  деп  отырғаны,  ғасырлар  бойы  қалыптасқан
туыстас, діндес, тілі мен тарихы төркіндес ұлттың тағдырын ойлау, осы түсінік арқылы
ұлтқа  қызмет  ету.  Бұл  әрине  қазақтың  хандары  мен  батыр-ларының  да  негізгі  саяси
ұстанымы болған. Ұлтты сақтау үшін оның төл дүниелерін қорғау идеясы М. Шоқайдың
өз  заманында  ұлт  ісіне  тарихи-философиялық  тәжірибе  арқылы  терең  мән  берген
тұлғаның тағылымын үйретеді. 

Ұлттық идея қазақ ұлты сияқты тарихы мен мәдениеті терең, руханиятының тамыры
тереңде жатқан ұлт үшін саяси ғана емес, тарихи-философиялық және мәдени дүние. Олай
дейтін  себебі-міз,  қазақ  ұлты  даналық  арқылы  идеяны,  білімді,  ғылым  тәжірибесін,
дәстүрді,  бір  сөзбен  айтқанда,  ұлтты сақтайтын дүниелерді  өзінің  қарапайым өмірінен
шығарып отырған. М. Шоқай да алаш зиялылары сынды халықтың тәрбиесімен есейген
қазақ тұлғасы. Сондықтан да оның идеясының мәнін тек ұлттың болмысы мен мүддесі
тұрғысында ғана зерделеп, ұғына аламыз. 

М. Шоқайдың «Ұлттық рух» туралы ұғымында терең философиялық идеялар жатыр.
Ол адам рухының ояну себебін,  бойда жататын рухтың адамды ел тағдырына ара түсу
жолына  жетелейтін  қасиетін  өз  заманында  толықтай  жазып  кеткен:  «Осы  орайда  өз
тарихымыздың орыс тепкісінде өткен дәуірінен мынадай бір мысалы есіме түсіп отыр. 

Шоқан  Уәлиханның  трагедиясын  еске  алып  өткім  келеді.  Шоқан  өткен  ғасырдың
орталарында, Түркістан орыстар тарапынан жаулап алынғанда өмір сүрген. Аса дарынды,
мол білімді көсем боларлық деңгейге көтерілген осы қыр баласы, орыс (Батыс) ықпалында



өсті.  Ол  өз  дәуіріндегі  орыстың  атақтыларымен,  мәселен,  Достоевскиймен  жақын
қатынаста болды....

Шоқан  туралы  естелік  жазғанда  бір  орыс  жазушысы:  «Осы  бір  бұратана  өкілі  көз
талдырар  биікке  көтерілгеннен  кейін,  кенет  өз  халқының тағдыры хақында  үрейленіп,
іркіліп қалуы, өз хал-қына жат адамға айналып қалудан қорыққаны оның өзін-өзі қорғау
түйсігінің әсерінен болғанын көрсетеді», – деген еді.

Біз Шоқан туралы естелік жазған осы жазушының пікіріне қосыла отырып, оны сәл
түзеткіміз  келеді.  Біздіңше,  трагедияның  қайнар  көзі  жат  адамға  айналып  қалам  деп
қорқуда емес, жат адамға айналып қалуында еді» [2, 177 б.]. Рухсыз тұлға жоқ, адамның
ұлттық  негізі  оның  бойына  рухтың  биігіне  жетелейтін  қасиеттерді  ұялатады.  Бірақ
жоғарыда айтып өткеніміздей,  сол қасиет көзі  тек  қана ұлттың тағдырымен,  тағдырлы
тарихымен ғана ашылады. Қазақ жеріне жасалынған Ресей патшалығының отаршылдық
саясатының ауқымы осы қазақ болмысының өрісін тарылтып, рухын әлсіретіп, тарих пен
ұрпақ  буын  арасындағы  ұлттық  идеяны жойып жіберу  сынды пәрменді  әрекет-термен
көрінсе, әрине Шоқан сынды қазақ зиялысының елінің рухын өшіріп бара жатқан саясатқа
қарсы шығуы – табиғи заңдылық. Себебі, ел тағдырының рухы тұлғаның рухын оятады,
елдің тағдырымен оянған рухы ол тұлғаның экзистенциалдық өмірін бейнелейді. Шоқан
сынды қазақ тұлғаларының ұлтының тағдырына ара түскен өмірінде,  М. Шоқай айтып
отырағандай, адамның күш жігерін нығайтып, оны әділеттілікке бағыттайтын зиялының
парасатты әрекеті жатыр. Мұста-фа Шоқай жазғандай, «Шоқан орыс (Батыс) халқының
рухымен өз халқын бақытты ету мүмкін-дігін іздеді.  Шоқан өз басынан кешірген ащы
сабақтардан, қайғылы оқиғалардан кейін барып, өз халқына өгей болып бара жатқандығын
сезінді. Осы күнге дейін біздің Батыс тәрбиесін алған адамдарымыздың «батысшылдығы»
Шоқан дәрежесіне жете қоймаса да, оның өмір сабақтары біздің көз алдымызда тұрғаны
жөн. 

Біздің ғасырымыз Шоқан дәуіріне қарағанда мүлде басқа. Шоқан ол кезде жалғыз еді.
Және оның алдында халқын ұлт деңгейіне көтеру міндеті  де тұрған жоқ болатын.  Бұл
мәселені  ойдан  шығарып  алған  жоқпыз.  Тарих  пен  өмір  қажеті,  оянған  халықтың
мағыналы түсінулері осы бір маңызды міндетті біздің алдымызға шығарып отыр» [2, 178
б.].  М.  Шоқайдың  көтеріп  отырған  мәселесі  тұлғаларымыздың  тағдыры  мен  өмірінің
тәжірибесінен  туындап  отырған  ой.  Тарих  өз  амалын  жасаған  саясаттың  да  бейнесіне
толы, тарихтың өрісіндегі тарихи оқиға орамында жүрген нағыз ұлтжанды зиялылардың
рухын  бейнелеп,  тағдырын  жазу  әр  ғасырдың  табалдырығында  дүниеге  келетін  қазақ
баласының  міндеті.  Шоқанның  ұлылығы  оның  білімді  болып,  батыс  жұртына  өзін
мойындатуында емес, алдымен ұлтының тағдырына ара түсіп, ұлтының мүддесіне тигізер
пайдасы  зор  мұра  қалдыруында.  Шоқанның  ерлігі  өзінің  туған  халқына  қарсы  қоя
бастаған  патша  қызметкерлерінің  сасясатын  түсініп,  оған  білімі,  адамгершілігі  арқылы
қарсы  тұра  білуінде.  Шоқан  трагедиясының  мәні  де,  себебі  де  осында  жатыр.  М.
Шоқайдың Шоқан өмірінен мысал келтіруінің себебі осы. Оның, «...ұлттық зиялылылар
қатары барған сайын ұлғайып келеді. Бұл процесс үш ортада жүріп жатыр. Түркістанның
болашақ  иесі  бола аларлық жас  күштеріміздің  көшпелілігі  ұлттық  бағыттың басуында
бола алмай, мәскеулік диктатураның зұлымдығы астында өсіп жатыр. Атамекеніміздегі
осы  жастарымыз  ұлттық  тәрбиеге  қас  жау  болып  табылатын  «таптық  тәрбиемен»
қоректенуде. Алайда, осыған қарамастан, Түркістан жастарының басым көпшілігі ұлттық



рухта  өсіп  жатқандығын біз  жақсы білеміз.  Кеңес  жеріндегі  кеңес  мектептерінде  оқып
жатқан  жастары-мыздың  ұлттық  рухы,  ондағы  көне  «шығыс  рухында  тәрбие»  көрген
«шығыс  зерделі»  зиялылары-мызбен  тоғысып  жатқаны  айрықша  көңіл  аударуға
тұрарлық» – деп айтып кеткен сөздерінде сол уақыттағы зиялыларымыз өмір сүрген қазақ
қоғамының шындығы бар» [2,  178 б.].  Қазақ зиялы-ларының тарихта  мәңгі  сақталатын
рухы қоғам өмірінің қай саласында, қай бағытында болмасын ұлт мүддесіне қызмет етуде
тұлғалық қасиетке ие болып, ұлтын адастырмайтын, ұрпағының жан дүниесін тұмшалап,
уландырмайдын  идеяға  толы  мол  мұра  қалдыруында.  Ұлтының  тарихын  тірек  еткен,
мәдениеті  мен болмысын, дүниетанымы мен рухын жазып кеткен қазақ зиялыларының
өнегесі бүгінгі біздерге де өмірдің сабағын ұғындыратындығы сөзсіз. 

Ғалымның зиялылығы оның білімінде  емес,  дұрыс білімді  иеленіп  сол дұрыс білім
арқылы халыққа ілімін ұсынуында. Кез келген ғылым сол ұлттың мүддесіне қызмет етіп,
оның  тәжірибесі  халықтың  игілігіне  қазмет  ететін  идеяға  айналса  онда  қоғамның  өз
жолымен дамитындығы анық. Ұлттық идеяның қызметі қандай құндылық, қандай нәрсе
болмасын оны алдымен ұлттың игілігіне бағыттап отырады. Сондықтан да ұлттық идея
дегеніміз  –  тарих  пен  уақыттың  тәжірибесін  бірік-тіріп  отыратын,  ұлттың  зердесіне
айналған  халық пен тұлғалар тәжірибесінің,  білімінің,  даналығы мен дүниетанымының
жиынтығы. Оның тұтас идеяға, идеяның философияға, философияның ғасырлар бойы ел
бойына тегіс тарап өмір сүрудің қағидасына айналуы ұрпақтың жауапкершілігі  арқылы
ғана жүзеге асып отыратын дүние. Сондықтан да, М. Шоқай сынды біртуар дарын иеле-
рінің өнегесін зерделеп, өсиетін ұғынып отыру бүгінгі күннің де талабы. 

НАЦИОНАЛЬНАЯ ИДЕЯ В НАСЛЕДИИ МУСТАФЫ ШОКАЯ

В статье проведен историко-философский анализ национальной идеи, которая является
консолиди-рующим  фактором  опыта  истории  и  времени,  национальной  памяти  и
деятельности  исторических  личностей,  знании,  мудрости  и  мировоззрения  народа.  В
современных  условиях  получило  свое  логическое  продолжение  как  духовная
преемственность  воззрений  казахской  интеллегенции,  которая  в  своем  творчестве
опиралась на историю и культуру нации и на ее мировоззрение и своеобразный духовный
мир. 

Ключевые  слова: история,  идея,  личностное  свойство,  национальная  идея,
национальный интерес.

NATIONAL IDEA IS IN HERITAGE OF Mustafa Shokaiya

In the article it was undertaken an attempt to analyze the national idea which is consolidating
factor  of experience of history and time,  national  memory and activity of historical  persons,
knowledge and worldview of nation from historical-philosophical point of view. In modern times
the  worldviews  of  Kazakh  intellectuals  who based  in  its  creative  work  on national  history,
culture and spirit found its logical continuance.

